
39

E quelli erboi infiniti ëan apparæ

Con de liañe lunghiscime infinite,

Che con scioî infinite decoræ

Ean disposte a ghirlande e circoscrite,

O comme stralli e sartie ingarbuggiæ,

O pendenti desteise e belle drite

Da-e ramme, o tiæ sciù a moddo de festoîn

Comme e portee e tendiñe de barcoîn.


40

Benchè in campo non vasto là in sostanza

Gh’ëa ne-a vegetazion di erboi e de ciante

Un lûsso, uña ricchezza, un abbondanza,

Che tutto do Ponente e do Levante

O regno vegetabile a so stanza

Principale e a so sede dominante

Paiva che allôa ô l'avesse misso in questa

Spettacolosa e magica foresta.


41

E de reixe. de costi e d’erbe a-ô basso

Gh’ëa poi ûn ingombro in tæra e pe-i sentê,

Ch’ëan ûn trattegno spesso e imbroggio a-ô passo,

E astrego vacillance sotto i pê;

E de ramme e de fêugge ûn denso ammasso

De d’äto ô no lasciava vedde ô Çê;

O l’ëa ûn caos verde rotto un pö da-i coî

Ciù scûi de ramme e ciù variæ de scioî.


42

Ma ûn caos, ch’ëa de diletto e non d’orrô;

Perchè dove ô fêuggiamme ô l’ëa ciù ræo

A liste d’öu zù penetrando ô sô

O façeiva anche scarso e lì a-ô sequæo

Effetto megio e un’illûxion maggiô,

Che a l’averto ciù libero e ciù ciæo,

Lasciando vedde ne-ô so bello ô fosco

Laberinto romantico do bosco.

